
İKİ  XATİRƏ 
 

Heydər Əliyevin islam qayda-qanunlarına necə ardıcıllıqla əməl etməsi 

məni heyrətə gətirdi 

 

İbrahim Abbasov, 

Azərbaycan Dövlət Neft və Sənaye Universitetinin“Fizika” kafedrasının dosenti 

 

Ümummilli Lider Heydər Əliyev 1982-ci ilin dekabrında Sovet İttifaqı Kommunist Partiyası 

Mərkəzi Komitəsinin Siyasi Bürosunun üzvü seçilib və eyni zamanda SSRİ Nazirlər Soveti sədrinin 

birinci müavini vəzifəsinə təyin olunanda, mən Moskva Fizika Mühəndislər İnstitutunu bitirirdim. Bu 

təyinat bütün azərbaycanlılar kimi məni də çox sevindirmişdi, azərbaycanlıların nüfuzu Moskvada 

kifayət qədər güclənmişdi. 

Moskvada xüsusi mütəşəkkilliyi ilə seçilən erməni icmasının, 44 günlük Vətən müharibəsindəki 

qələbəmizdə olduğu kimi, səsləri kəsilmişdi. 

Mərkəzi komitə Heydər Əliyevə Sovet imperiyasının nəqliyyat, maşınqayırma, yüngül sənaye və təhsil 

kimi ən mühüm sahələrinə nəzarət etməyi tapşırır. Moskvada işləyərkən son dərəcə gərgin iş rejiminə 

baxmayaraq, imkan taparaq Moskvada yaşayıb işləyən azərbaycanlılarla, o cümlədən də, vaxtı ilə ali 

məktəblərdə təhsil almağa göndərdiyi azərbaycanlı tələbələrlə görüşür, onların həyatı ilə maraqlanır, 

üzləşdikləri problemlərin həllinə kömək edirdi. Belə görüşlər Azərbaycan diasporunun formalaşmasına və 

fəaliyyətinə güclü təsir göstərirdi. 

 

Birinci xatirə 

 

Beşinci kursda oxuyanda bizə elmi kommunizmdən mühazirəni professor Klementyev Yevgeni 

Dmitrioviç (elmi kommunizm kafedrasının müdiri) oxuyurdu. Həmin vaxtlarda H. Əliyevin “Sovetskaya 

kultura” qəzetində geniş mübahisəsi çıxıb. Professor E.D. Klementyev bir mühazirəni tam bu məqalənin 

təhlilinə ayırdı (onda hələ H. Əliyev Azərbaycanda işləyirdi). O qeyd etdi ki, ilk dəfədir ki, mərkəzi komitə 

üzvü cəmiyyətdəki korrupsiyaya qarşı belə çıxış edir. Daha sonra aspiranturada oxuyanda professor E.D. 

Klementyev, H. Əliyevin ВАМ səfərindən də bizə bir mühazirə oxudu. Bu magistralın tikintisində hansı 

neqativ hadisələrin baş verdiyini açıq-aşkar ilk dəfə H. Əliyev tərəfindən qeyd edildiyini vurğuladı. Bütün 

bunlar bizim üçün çox bir xoş məqam idi. Daha sonra bu hadisə də çox maraqlı idi... 

Moskva Fizika Mühəndislər İnstitutunu bitirdikdən sonra aspiranturaya rekomendasiya almışdım. 

1983-cü ilin fevralında tələb olunan sənədləri yığırdım. İnstitutun həmkarlar təşkilatının sədri Beqrembekov 

L.B.-ə imza çəkdirməliydim (əslən bakılı idi). Dedilər ki, rektorun yanında iclasdadır. İclas qurtarandan sonra 

dəhlizə çıxdıqda məni gördü və yaxınlaşdı. İmza çəkdi. Bu zaman cavan bir şəxs bizə yaxınlaşdı, dedi: Ax siz 

bakılılar. Mən Almaniyadan iki yeni istehsal olunmuş “Mercedes” minik avtomobili gətizdirmişəm. Ancaq 

qarajda qalıb, sürə bilmirəm. 

H. Əliyevdən qorxuram. Bunları deyib getdi. L.B. Beqrembekov izah etdi ki, bu cavan oğlan V.V. 

Qrişinin kürəkənidir. Viktor Vasiliyev Ərişin o vaxtlar siyasi büronun üzvü və Moskva şəhər partiya 

komitəsinin birinci katibi idi. Bu onu göstərir ki, H. Əliyev kifayət qədər güclü bir dövlət adamı idi. 

 

İkinci xatirə 

1985-ci ilin aprel ayının 15-i idi. Aspirantlar yataqxanasında səhər tezdən bildik ki, görkəmli alim, H. 

Əliyevin həyat yoldaşı Zərifə xanım dünyasını dəyişib. Mən və Murad İmanov (dünyasını dəyişib, Allah 

rəhmət etsin), hazırlaşdıq və getdik “Moskva” mehmanxanasının birinci mərtəbəsinə. Burada, böyük bir zal 

azərbaycanlılarla dolu idi. Öyrəndik ki, dəfn Moskvada “Novo-deviçya” qəbiristanlığında olacaq. İkarus 

avtobuslar gəldi (12 dənə) və biz avtobusa minib alimlər evinə getdik. Mərhumun cənazəsi oradan götürülürdü 

(iki ikarus avtobusu da əlavə olundu). “Novo-deviçya” qəbiristanlığının içərisində, girişə yaxın cənazənin bir 

tərəfində H.  Əliyevin ailəsi, bacıları və qardaşları, digər tərəfində isə iştirak edənlər toplaşdı və kiçik bir 

mərasim keçirildi. M. Maqomayev və L. İmanov “Ana” və “Sənsiz” mahnılarını oxudular. Sonra H. Əliyevin 

məsləhəti ilə cavanlardan ibarət bir dəstə düzəldildi. Biz də bu dəstə ilə bərabər cənazəni qazılmış qəbrin 

yanına apardıq (təqribən 150 metr məsafəyə). Bu zaman H. Əliyevin tam islam qaydalarına necə əməl etməsi 

mənim üçün çox maraqlı oldu. Ən birinci cənazəni qibləyə qoydurdu (özü göstərdi). Cənazəyə yaxınlaşıb 

sakitcə nəsə oxudu, sonra cənazəni qəbirə endirdik. Özü düşüb ilk olaraq əli ilə düzəltdi və əli ilə ilk torpağı 

atdı. Sonra çıxıb bellərdən birini götürüb, torpaq atdı. Beli yerə atıb mənə çevrildi və soruşdu ki, qayda-qanunu 

bilirsənmi? Torpaq atdıqdan sonra beli əldən ələ vermək olmaz dedi, beli mütləq yerə atmaq lazımdır. Cavab 

verdim ki, bilirəm. Və bir neçə dəqiqə mən də torpaq atdım. Bu minvalla hamı qayda-qanunla torpaq atdı. 

Sonda gülləri düzdü (özü). Yenidən yenə sakitcə nəsə oxudu. Yekunda hamıya öz təşəkkürünü bildirdi və 

hamımızı “Moskva” mehmanxanasının birinci mərtəbəsində veriləcək ehsana dəvət etdi. H. Əliyevin islam 

qayda-qanunlarına necə ardıcıllıqla əməl etməsi (Moskva şəhərində) məni heyrətə gətirdi və yaddaşımda 

ömürlük həkk olundu. 

 


